АЛФА

Бардовци присилно хоспитализира без судско решение                             13 декември 2008, 19:01
Министерствата за правда и за здравство итно мора да ја сменат законската процедура за присилна хоспитализација на душевно болни луѓе -сугерираат од психијатриската болница Бардовци согласувајќи се со оценките на Хелсишкиот комитет за брзо решение на проблемот. Сега законот вели дека судот треба во рок од три дена да го одобри присилното хоспитализирање. Но, во пракса оваа процедура трае и по повеќе од 3 месеци. Постојат дури и случи - судското решение да стигне откако болниот ќе биде пуштен на домашно лекување. Од болницата бараат менување и скратување на процедурата. 

За проблемот со присилната хоспитализација алармираше и Хелсиншкиот комитет во својот последен извештај. Вината ја гледаат не само во судот туку и кај надлежните во Бардовци.  

Еден од сериозните проблеми во Бардовци на кои алармираше Хелсиншкиот комитет е и сместувањето на женските осудениците, за нив нема место па собата ја делат со најтешко болните. Во болницата објаснуваат дека доцни спроведувањето на договорот меѓу министерствата за правда и за здравство, за женските осуденици, психички болни, да се изгради посебно одделение во затворите во Идризово или Шутка. 

Во Бардовци, каде се сместени околу 450 лица, проблем се и лошите материјални услови на некои од објектите, особено на одделението за геријатрија, пренатрупаноста на собите, недоволениот број на медицински сестри и малиот број на хигиеничари. 

Штрајкот во образованието заврши                                                                 03 декември 2008, 17:49
Компромис е направен, наставата се нормализира – но СОНК не се откажува од кривично гонење на директорите, градоначалниците и просветните инспектори што вршеа притисок наставниците да се откажат од штрајкот и ги прекршија уставот и законите.

По осум дена штрајк, СОНК успеа кај власта да излобира дел од барањата – потпишани се колективните договори за основно и средно образование, во финансискиот дел ќе почна да важат дури од први јануари 2010 година, наставниците од јуни ќе добијат за 900 денари повисока хранарина. Најголема придобивка е што ќе се реши статусот на 8 до 10 илјади наставници кои засега работат на неопределено време. До феруари треба да се реши нивниот статус и да добијат решенија на неопределено.

Штрајкот на СОНК ја затекна власта која наместо веднаш да седне на преговарачка маса со синдикатот со сите сили се обидуваше да го скрши отпорот на наставниците. Реагираше и интернационалата за образование од Брисел.

Притисоците ја забетонираа Македонија на последната позиција по слобода на здружување според Фридам Хаус и го покажаа недемократското лице на власта – реагираа од хелсиншкиот комитет за време на штрајкот.

Не стивнуваат притисоците да запре штрајкот во образованието              25 ноември 2008, 18:00

Власта не е подготвена за преговори со синдикатот, туку со силен притисок се обидува да ги запре протестите на вработените во образованието, науката и културата – вели Исо Руси претседател на Хелсиншкиот комитет. Ваквата ситуација ја зацементирата Македонија на последната позиција според Фридам хаус во остварувањето на работничките права и синдикално здружување.

Штрајкот ќе престане кога ќе се решат причните што го предизвикаа – вели Руси.

- Ако се парите проблем со право ќе се прашате зошто таа иста влада е многу дарежлива за реклами.

Најважно е граѓаните да бидат слободни да го изразат своето мислење – вели Звонимир Јануловски експерт за човекови права.

Правото да се штрајкува го гарантира уставот – јасни се професорите по трудово право.

Засега нема сигнали дека министерот Стојановски е подготвен да седне на иста маса и да преговара со синдикалецот Цветановски.

Трибина за заштита на приватноста наспроти борбата со криминалот и корупцијата                                                                                                           25 ноември 2008, 09:51

Во организација на Хелсиншкиот комитет за човекови права на Република Македонија денеска ќе се одржи тркалезната маса на тема „Заштита на разумните очекувања на приватноста наспроти ефикасноста во борбата со криминалот и корупцијата во правна држава“.

Цел на трибината е да обезбеди размена на мислења и аргументи помеѓу надлежните државни власти и експертската јавност и невладиниот сектор во врска со правното уредување и практичната примена на посебните истражни мерки и други слични методи кои ги применуваат органите со посебни овластувања од аспект на барањата на една модерна правна држава во која владее правото.

На тркалезната маса посебен акцент ќе се стави на стандардите востановени во практиката на Европскиот суд за правата на човекот, компаративните искуства од европските држави, САД и регионот.

Според програмата, на тркалезната маса поканети се претставници на академските структури, Министерството за внатрешни работи, Министерството за правда, судии, адвокати и јавни обвинители, Директоратот за заштита на лични податоци, Собраниските комисии за контрола врз УБК и АР, невладиниот сектор, политичките партии, телекомуникациските провајдери и Здружението на електронски провајдери.

Вработувања по партиска линија                                                                      04 ноември 2008, 18:29

Без партиска книшка нема вработување во јавната администрација. На ова се пожалиле 365 граѓани до Народниот Правобранител. Најчестите поплаки се дека не се почитува законот, не се цени стручната подготвеност, а партиската припадност е главен аргумент за да се дојде до работно место во државната администрација. 

"Луѓето кај нас доаѓаат да се пожалат на безперспективност. Велат дека не постои шанса да дојдат до работно место, без партиски врски" изјави  Уранија Пировска- Портпарол на Народниот Правобранител.

Ако почуствуваат дека човековите права при вработувањата им се повредени, граѓаните можат да се пожалат и до Хелсиншкиот Комитет. Од оваа институција велат дека мал е бројот на случаи што го спорат партиското вработување, бидејќи според Руси граѓаните се помириле дека без поддршка од партијата на власт тешко ќе се вработат во владините институции.

"Системот е дојден до совршенство, бидејќи симпатизерите очекуваат да бидат наградени од партијата на власт. Ова е лош сигнал" Исо Руси- Хелсиншки Комитет.

Да не се вработува партиски неодамна алармираа монетарците, а  Европската Унија повеќе пати изразуваше загриженост за партизираната администрација. 

Од Владата стојат на ставот дека главен критериум при изборот е да се вработи стручен, а не партиски кадар.
Токму Владата на Груевски остро ги критикуваше претходниците за непотизам и ветуваше дека нема да вработува по партиска линија.

Потребна е итна реконструкција на Специјалниот Завод „Демир Капија“ 29 октомври 2008, 18:23

По загрижувачките извештаи на Хелсиншкиот комитет за човекови права, за катастрофалната состојба на македонските заводи за лица со специјални потреби.

 „Алфа“ во посета на штитениците во Заводот во Демир Капија. Од една страна реновирани одделенија, парк и ресоцијализација на штитениците, од друга страна загрижувачки хигиенски услови, недостиг на професионален кадар и лекови, како и едно руинирано одделение кое, како што велат вработените, ја дава најлошата слика за Заводот во кој се згрижени околу 300 лица со полу-тежок и тежок хендикеп. 

„Одговорно тврдам дека во Демир Капија не се користат мерките со врзување на штитеницте“ изјави д-р Оливер Недев

„Потребни се средства за хигиена и персонал кој што 24 часа ќе се грижи за штитениците“ изјави Наташа Јанкова, главна медицинска сестра.

Хелсиншки-институциите треба финансиски да им помогнат на семејствата                                                                                                                               19 октомври 2008, 18:44

Во трошната куќа на фамилијата Мемет од скопската населба Топаана живеат дванаесет деца. Малку од нив одат во училиште од кои и  шест годишната Даниела која секој работен ден е во дневниот центар во Кисела Вода за социјално вклучување на деца од улица.

Таа е дел од акцијата на МВР и Министерството за труд и социјална политика за намалување на бројот на децата кои наместо да одат во училиште, питачат по улиците.Но,социјалната помош од 2000 денари не е доволна за тетратките на Даниела, пари со кои нејзината мајка треба да ги нахрани и другите деца.

 "Mора да просиме оти нема од каде да живееме.Сите сакаат да учат, а како кога нема пари" раскажува Силвана Мемет, мајка.

Со последната полициска акција , околу седумдесет деца од улица ги посетуваат двата дневни центри во Скопје. По дво месечниот третман во центрите неможе да се очекува децата да одат на училиште оти нивните семејства немаат пари-сметаат од Хелсиншкиот комитет. Од хелсиншки велат - за да се оствари тоа  институциите треба  финансиски  да им помогнат на тие семејства за да не ги враќаат децата повторно на улица
 
"Од министерството за труд и социјална политика сметаат дека социјалната помош е доволна за критичните семејства и не размислуваат за дополнителна помош" вели Кети Јандријеска Јованова.

Во дневните центри дневно ротираат околу шестотини деца.Тие тука  се хранат, бањаат, пријавуваат во матична книга на родените, а им се прават и лекарски прегледи.

Даниела Мемет сака и понатаму да оди во дневниот центар во Кисела Вода.Овде и е добро оти редовно јаде и си игра со другарчињата.
Енигма во каква форма се испратени хашките случаи                                 17 октомври 2008, 18:50

Додека експертската  група на владеачката коалиција интензивно работи на политичко решение за четирите хашки случаи - Хелсиншкиот комитет прашува зошто власта не го обелодени документот на хашкото обвинителство во кој е дефинирано на каков начин и во која форма ги враќа четирите предмети во земјава. Клучен момент за да се процесуираат случаите е да постои наредба од судскиот совет на хашкиот трибунал или одлука на обвинителот на трибуналот за фактот  во каква фаза е кривичната постапка која се предава на одлучување на домашните судски органи - се што е надвор од ова е злоупотреба на правото - тврдат од Хелсиншкиот комитет.

Од Хашкото обвинителство соопштија дека веќе немаат коментари за четирите предети. Обвинителот Шврговски повторува дека Хаг ги достави случаите на македонските судски власти и дека ако тие не ги работат тогаш треба да ги судат домашните судови. Во меѓувреме хашките случаи на големо се користат за препукувања  и собирање политички поени - денеска ДПА ја нападна владеачката ДУИ дека не работи во интерес на Албанците и го крши законот за амнестија. 


Хелсиншки против носење на закони по брза постапка                                 26 септември 2008, 18:00

Хелсиншкиот комитет, во својот најнов месечен извештај реагира  против итната постапка во која беа донесени околу 172 закони во периодот на  јули и август годинава. Комитетот смета дека Владата треба прво да ги запознае граѓаните со видот и содржината на законските норми, а потоа во Собранието да се разгледуваат предлозите за донесување на нови закони или нивни измени и дополнувања со што   би се овозможила соработка на власта со граѓаните.

Според Хелсиншкиот комитет самото отсуство на опозицијата во Парламентот во време на донесување на законите значи непочитување на основните демократски начела.  

За Либерално – демократската партија не е доволно извинувањето на 
спикерот Велјановски за брзото донесување на законите. Од таму најавија дека во текот на денешниот ден ќе оствареле средби со другите опозициони партии за да добијат поддршка за нивната иницијатива. 

